
གཟའ་པ་སངས།
རྫ་རི་སྐེད་ངོས་སུ་འཕྲང་ལམ་བཤམས་ཤིང་། །
དབྱིངས་ཉི་ཟླའི་དཀྱིལ་འཁོར་ར་ཁར་ཚེས་པའི། །
དཔའ་སྙིང་སྟོབས་ཁོ་ལག་རྫོགས་པའི་ཀློང་གི །
འབྲོང་ལྷ་གཡག་རིགས་རྒྱུད་མཐོ་བོད་རྒྱན་ཆ། །

སྤང་ན་འདམ་ཆུ་ཕྲན་མཆུ་སྒྲོས་མ་ཉུག །
རྫ་དྭངས་བསིལ་གཙང་ཆབ་འཚོ་རྟེན་ཡིན་པའི། །
སྦ་རི་གཞུངས་བཀླུབས་འདྲའི་ཉམས་སྣང་དོད་པོ། །
རི་མཐོ་སྒང་འབྲོང་གཡག་འཛམ་གླིང་རྒྱན་ནོར། །

རྡོ་གཡའ་མ་ངོགས་སུ་རྭ་རྩེ་བརྡར་ནས། །
སྟག་གཟིག་དོམ་སྔུན་སར་གོམ་ཁ་སྒྱུར་དུས། །
སྒྲ་གཅན་གཟན་འབུམ་གྱི་སྙིང་ཀ་གས་པ། །
བྱང་ཐང་ཆེན་གཞུང་གི་འབྲོང་རྒོད་ངར་མ། །

རི་ཉག་མའི་བླ་རུ་ཉི་འོད་འཕྲོས་དུས། །
གསོན་བརྡ་ཐབས་ཚུལ་སྣང་ཁ་རླངས་ལྷོག་ལྷོག །
བྱ་འདབ་ཆགས་ཆེ་ཕྲན་འཕུར་ལམ་དོག་པ། །
ལུས་ཤུགས་འབྱུང་ནུས་པར་ངོ་མཚར་ཆེ་འོ། །

རྐང་སྨིག་བཞིའི་དཔལ་བེའུ་རི་ཀླུང་བཏབ་སྟེ། །
ཕུད་རྩྭ་ཆུ་ཞིམ་ཟས་ཆད་མེད་རོལ་བས། །
ལུས་ཤ་ཤེད་འཇོ་བའི་དུས་བཞིའི་འབྲོང་རྒོད། །
འགོ་ལྷ་ལྔའི་གཡང་གི་སྒོ་ཟོག་ངོ་མ། །

གཡོ་ཆོ་འཕྲུལ་མོད་པའི་འགྲོ་བའི་མི་ཚོགས། །
བཙན་བཀའ་བཀོད་འོག་རོལ་བྲན་དུ་མ་དབང་། །
གཞི་བས་མཐའི་བྱང་ཐང་ཕ་ཁྱིམ་ངོ་མར། །
སེམས་བག་ཕེབས་འཚོ་བའི་བྲེ་སེར་འབྲོང་ངར། །

དབྱར་རྫ་སྒང་ཆར་འཇམ་སིལ་མ་བསྙིལ་ཀློང་། །
ལུས་གནག་སྣུམ་རང་མདངས་མཛེས་བྱེད་སྨིན་པའི། །
ཕྱུགས་རྐང་བཞི་དབུས་ཀྱི་དཔའ་མཛངས་ཅན་པོ། །
རྫ་སྤང་རིའི་ལྟོངས་ཀྱི་སྲུང་མར་འདྲ་ལེ། །

ཕུད་རྫ་ཆུ་སིལ་མ་འབབ་རྒྱུན་ཉུང་ཞིང་། །
འདབས་གཡུ་སྔོན་གཙང་པོར་དར་ཁ་འགྲིག་དུས། །
བྱང་ན་འདམ་ཆུ་ཉོག་ལྕེ་རྩེས་མ་རེག །
འབྲོང་དར་མའི་དམ་ཚིག་ཤེལ་ལས་གཙང་བ། །

༼ དབྱངས་ལྡེའུ། ༽

ཞི་བའི་དབྱངས་དང་འཇམ་པོའི་ངག །
ཚིག་གིས་མཚོན་པའི་སྡེབ་སྦྱོར་གྱིས། །
སྙན་ངག་པ་ཞིག་བྲིས་པ་ལ། །
དབྱངས་ཅན་ལྷ་མོ་ངང་གིས་འཛུམ། །

སྣང་བའི་ཁམས་དང་རླུང་བུའི་གཤིས། །
ཐ་སྙད་ཡངས་མོས་མཚོན་ཐབས་ཀྱི། །
མི་ཚེ་དབྱངས་ལ་བརྒྱུས་པའི་མི། །
སྙན་ངག་པ་ཚོའི་ལས་དབང་དྲན། །

སྐྱོ་བའི་ཉམས་དང་མགུར་མའི་གདངས། །
དབྱངས་ཀྱིས་ཟློས་གར་འཁྲབ་པའི་མི། །
དུངས་སེམས་གཉུག་མའི་འོད་ཟེར་ལ། །
ཡང་ཡང་འཁྲི་བའི་སྙན་ངག་པ། །

སྨྲེང་བའི་སེམས་འགྲོས་གདུང་བའི་དབྱངས། །
དགོན་པའི་གཡེར་དྲིལ་གམ་དུ་བསྐྱུར། །
ལྷིང་འཇགས་དབེན་པའི་རི་ཁྲོད་ན། །
རྣམ་ཤེས་འཚོལ་བའི་སྙན་ངག་པ། །

སྤྲིན་དཀར་འདྲ་བའི་ཤོག་དཀར་ངོས། །
ཚོར་བའི་དབྱངས་དང་འཁོར་བའི་གཟུགས། །
ཐེངས་རེ་ཕབ་ཅིང་ལན་རེ་བསུབས། །
སྣང་བའི་འཇའ་རིས་དེད་པའི་མི། །

མི་ཚེའི་དགའ་སྡུག་དབྱངས་ལ་བརྒྱུས། །
རུས་པའི་གླིང་བུ་དཀྲོལ་ཞིང་འཁྲོལ། །
བྱེའུ་ཆུང་འདྲ་བའི་སྙན་ངག་པས། །
འཁོར་བའི་ལ་དང་ལ་མོ་བརྒལ། །

ཤེལ་གྱི་གླེགས་བམ་བརྩིགས་པའི་ནང་། །
པི་ཝང་དཀར་པོའི་གཟུགས་རིས་བྲིས། །
སོར་མོས་ཡང་ཡང་བསྣུན་དང་ལྷན། །
ཤེས་རབ་རིག་པའི་འོད་སྣང་མཐོང་། །

འཇའ་དང་ཆར་སྤྲིན་འཐིབས་པའི་ནང་། །
བྱེའུ་ཆུང་འཇོལ་མོའི་གསུང་སྐད་ཐོས། །
རྣམ་ཤེས་དེ་ཡི་འཁྲིས་སུ་ཕྱོགས། །
ཡི་གེས་རྡུལ་ཚོན་སྣ་ཚོགས་ཕབ། །

རྟོག་བཏགས་སྒྱུ་མའི་ལྷ་ཁང་ནང་། །
སྣང་བ་སྟོང་བའི་གཟུགས་སུ་བཀོད། །
ལྷན་སྐྱེས་ཡེ་ཤེས་འབར་བའི་ལྷ། །
ལྷ་མོ་དཀར་མོའི་གམ་དུ་ཕྱིན། །

སྒྲ་སྙན་སྐད་སྙན་དབྱངས་འཇམ་མོ། །
རྒྱུད་དྲུག་ཚིགས་དྲུག་ཡིད་འཕྲོག་མོ། །
དཀར་གསལ་ཟླ་བའི་ལྕམ་སྲིང་མའི། །
བྱིན་རླབས་དྲོད་ཀྱི་ཕྱོགས་སུ་ཞེན། །

༼ རྫ་ཤུལ་བློ་བཟང་། ༽

རྨི་ལམ་འཁྲུགས་པའི་རྗེས་སུ་སེམས་ཉིད་རྒྱུ།།
ཆགས་སྡང་ཚོར་རྡུལ་ཁྲོད་ནས་ལ་ལུང་བརྒལ།།
སྟོང་འདང་བརྒྱ་ཕྲག་ཀློང་ནས་མི་ཚེ་བསྐྱལ།།
འོང་མེད་ཆར་རྗེས་འཇའ་ལ་ལག་ཟུང་སྲིང་།།

སྣ་ཚོགས་སྣང་བའི་ཆོས་ལ་ཕར་ཕར་ཅེར།།
ཐོབ་འདོད་སེམས་ཀྱི་ཀུན་སློང་དྲག་ཏུ་ལྡིང་།།
རང་ཕྱོགས་ཡིད་ཀྱི་ནམ་མཁའ་རྟག་ཏུ་སྐྱོམ།།
དོན་མེད་སྟོང་པའི་དབྱིངས་ལ་མིག་ཟུང་འཁོར།།

བྱ་གཞག་ཙག་ཙིག་རེ་རེའི་མར་འོག་ན།།
བབ་ཅོལ་ཚིག་ཚོགས་རེ་རེའི་ཁུག་དཀྱོག་ན།།
འཚོ་བ་ཉིན་སྲིབ་གཉིས་ཀྱི་བར་མཚམས་ན།།
སྐྱོ་གདུང་ངལ་དུབ་ཁུར་ཏེ་བྲེལ་ཞིང་འདུར།།

འདས་དོན་ཆུ་ཟླ་འདྲ་བར་ནང་སེམས་ཆགས།།
འབྱུང་འགྱུར་རྨི་ལམ་འདྲ་བ་བདག་གིར་བྱེད།།
འཁྲུལ་སྣང་སྒྱུ་མའི་འཁོར་བ་གཞིས་སུ་སེམས།།
མྱ་ངམ་མུན་པའི་གྲོང་ནས་ཀླད་ཡུ་འཁོར།།

ཉིན་མཚན་དུས་དྲུག་ལས་ལ་འཐམས་ན་ཡང་།།
མངོན་སུམ་ལག་པའི་མཐིལ་དུ་ཡོང་རྒྱུ་ཉུང་།།
གདོང་དུ་གཉེར་རིས་འབབ་པ་སྐྱོ་བའི་རྒྱུ།།
རྐང་ལ་ངལ་དུབ་འཁྱིལ་བ་སྨྲེང་བའི་རྒྱུ།།

དབུགས་རིང་དབུགས་ཐུང་བར་ནས་ལས་ལ་འཇུ།།
ཇ་ཡུན་སྐད་ཅིག་ཙམ་ལ་ལྷོད་མི་ཆགས།།
ཉིན་གང་རྒྱུ་ཞིང་མཚན་གང་ཉུལ་བ་ཡི།།
འཁོར་བའི་མི་ཚོགས་དལ་བའི་དུས་སྐབས་ཉུང་།།

མིག་སྔུན་མཁོ་གལ་བཟའ་བཏུང་མོད་པའི་ཁར།།
དགོས་དགོས་འཚོ་བའི་ཆ་ལག་ཅི་འཛོམས་ཀྱང་།།
དོན་མེད་སུན་གདུང་ཚོར་བས་མནར་བ་ཡི།།
འཇིག་རྟེན་མི་རྣམས་སྤྲོ་བའི་སྐལ་བཟང་དབེན།།

༼ འཇོ་མདའ་པདྨ། ༽

ཞེད་སྣང་རི་རབ་འདྲ་ཞིག་རྒྱང་དུ་གཏོང་།།
ལོ་ཟླས་གཙིགས་སུ་འཛིན་པའི་རྨི་ལམ་ནི།།
དུས་ཀྱི་རང་བཞིན་ནང་དུ་ལས་ལ་ཕུལ།།
སྨིན་གྲོལ་དགའ་བ་དེ་ལས་སུ་ལ་ཐོགས།།
ཀུན་གྱི་མཛེས་པ་མཐོང་བ་སྒྱུ་འཕྲུལ་རེ།།
ངས་ཀྱང་འགྱུར་ལྡོག་དེ་ལས་ཚོར་བ་ཞིག།
ཐོལ་གྱིས་དྲན་པའི་ཁྲོད་དུ་འཆར་རྒྱུ་བྱུང་།།
ཚུལ་གྱིས་ལྡེམ་ལྡེམ་ངང་དུ་བསླུ་མེད་ཅིག།

རྫི་བོའི་གླུ་རུ་བཀུགས་ནས་རྒྱང་རིང་དུ།།
ཟོལ་མེད་འཆར་ཡན་འོག་ཏུ་ཞི་བའི་ཚིག།
ཡིད་འགྱུར་རེ་རེ་ཞིག་གིས་ཕྱི་ཐག་ལ།།
ནམ་ཞིག་དུས་ལ་ཞེན་ནས་རྨད་བྱུང་གི།
འཚོ་བ་སྨུག་མདོག་འདྲ་བ་ཞེ་ལ་འཁོར།།
དབྱངས་ཀྱི་ལད་ཟློས་མེད་པ་སུ་ལ་གསལ།།
བརྒྱ་ཕྲག་བརྒྱ་ལས་བརྒལ་བ་སྨོན་པ་ནི།།
སྟོང་ཕྲག་སྟོང་གི་བརྩིས་ཀྱིས་མ་ཟིན་པ།།
རྣམ་དག་ལས་ཀྱི་འདུན་མ་ངང་དུ་འཕགས།།

འཁོར་བའི་སྣང་བ་རིང་མོ་འདི་ལས་ཅི།།
ཡིད་ལ་འབབ་པའི་ཉིན་ཞག་དུ་མའི་ནང་།།
ཞི་བའི་ངག་ལས་གཏོར་བ་སྣང་བས་རེག།
སྲུབ་ཀའི་མེ་ཏོག་གན་དུ་སྨོན་ལམ་ཚོགས།།
ལད་མོ་བཅུ་ཕྲག་མ་གང་འཚོ་བའི་དོན།།
མཐོང་བ་སུ་ཡིས་རྟོགས་པ་དེ་རིང་ཉིན།།
ཚར་དུ་དངར་བ་དེ་དག་གཤིས་སུ་གྲུབ།།

༼ ཁམས་འོད་གསལ། ༽

བརྩེ་བའི་ནང་སྙིང་ཡངས་མོ་རུ།།
ལྷོག་ལྷོག་བསྟིམས་པའི་དུང་བ་ཡིས།།
ཞེ་འཁྲེང་རྒྱ་མཚོའི་ནང་རོལ་དུ།།
མི་སྐམ་ཉིན་རེ་མང་འཕེལ་ཡིན།།
དགའ་བའི་འཛུམ་མདངས་མེད་ན་ཡང་།།
སེམས་ཀྱི་འཛུམ་པ་ལྷད་མེད་ཀྱིས།།
བརྩེ་བའི་མུ་ཏིག་འགྲེ་ལོག་རྒྱག།
མི་བྲལ་དུང་བའི་སེམས་པ་རུ།།
ཞེན་པའི་སྣང་བ་རྒྱང་ནས་བསུས།།
ཁ་ཁོག་མེད་པའི་དུང་བ་ཡིས།།
ཕྱི་གསལ་ནང་གསལ་ངང་གིས་ཤེས།།
གཡོ་སྒྱུ་ཚིག་དག་མི་ཡོང་ཞིང་།།
དྲང་བའི་ཚིག་གི་འདབ་མ་གྲོལ།།
སྤྲེལ་ལད་ཟུར་གྱི་རྣམ་པ་དང་།།
རྫུན་ཚིག་སྐད་ཆ་ལྷག་པར་དབེན།།
ཟོལ་མེད་བརྩེ་སེམས་བསླུ་མེད་ཀྱིས།།
ཕན་ཚུན་དགའ་བའི་བྱེད་པོར་རློམས།།
གཅེས་པའི་སེམས་ཀྱི་འདབ་མོ་དེ།།
ཁྱོད་ཀྱི་པང་དུ་དོག་མེད་གཏད།།
བརྩེ་བའི་སེམས་ཀྱི་སྣང་བ་ཡིས།།
རྣམ་འགྱུར་བཟང་བའི་གཤིས་ཀ་སྟོན།།
མི་རྟག་འཁོར་བའི་བཞིན་རས་ལས།།
བྱུང་བའི་སྡུག་ཡུས་སྙིང་དུ་ལྕི།།
བརྩེ་བའི་འདབ་མ་བཞད་པ་ཡིས།།
སེམས་པ་དགྱེས་པའི་གཞི་རུ་སོམས།།
མི་བྲལ་གསེར་གྱི་སྐུད་པ་ཡིས།།
འདང་ཆེན་བརྩེ་བས་མདུད་པ་དམ།།
སྐྱེ་འཆི་འཁོར་བ་མ་ཡོང་ཚེ།།
མི་བྲལ་མཉམ་དུ་མདུན་ལ་སྐྱོད།།
རྒྱུ་ནོར་རྒྱབ་རྟེན་དབེན་པ་དང་།།
འཚོ་བའི་ལྟོ་གོས་ཉུང་ན་ཡང་།།
ནང་སྙིང་བརྩེ་བའི་སེམས་པ་ཡིས།།
མཉམ་དུ་རོལ་བའི་འདུན་པ་ཟབ།།
ཞི་བའི་ཉམས་དགའི་སྤྱོད་པ་དང་།།
ལྷོད་ཆགས་སེམས་གཤིས་ཉུང་ན་ཡང་།།
ཕན་ཚུན་འཛུམ་པའི་ཞལ་དཀར་གྱིས།།
སྤྲོ་སྐྱིད་དཔལ་ཡོན་ཁེབ་ཏུ་སྙིལ།།
དགའ་འདང་ཟབ་པའི་དུང་བ་ལ།།
གལ་ཆེན་བཟུང་བའི་རྣམ་པ་བདོ།།
རིང་ནས་མཐུན་པའི་བརྩེ་སེམས་ཀྱིས།།
མི་གྱེས་ཞེ་སྣང་རྨང་ནས་བོར།།
ཨེ་མ་བརྩེ་དུང་ལྷད་མེད་འདི།།
ཞི་འཇམ་སེམས་ཀྱིས་འཚོས་པ་ན།།
དགའ་བའི་འཛུམ་པ་རབ་ཏུ་རྒྱས།།
བརྩེ་བས་མྱོས་པའི་སྣང་བ་སྤྲོ།།
དྭངས་གསལ་མཚོ་ངོགས་ཟླ་བ་ལྟར།།
བརྩེ་བའི་འཛུམ་པ་སེམས་སུ་ཉིལ།།
མི་བྲལ་དམ་ཚིག་བརྟན་པོ་ཡིས།།
མཉམ་དུ་འཚོ་བའི་གཞིས་སུ་འཛུགས།།

༼ སྙན་རྐང་གླིང་། ༽

ཕྱི་ཐག་ནང་གི་སྨོན་འདུན།

སྙན་ངག་པ།

སུན་གདུང་ཁྲོད་ཀྱི་འཁོར་
བའི་མི་ཚོགས།

འབྲོང་། དུང་བའི་ཞེ་འཁྲེང་།


